
Azərbaycan – Rusiya münasibətləri dostluq və 
qarşılıqlı faydalı əməkdaşlığa əsaslanır

�� Rusiya ilə Azərbaycanı çoxəsrlik dostluq 
ənənələri, ortaq tarix və mədəniyyət, bir-birinə qaynayıb-
qarışan milyonlarla insanın taleləri bağlayır. Ötən 25 il 
ərzində bu qiymətli irsi qoruyub saxlamağa və artırmağa, 
münasibətləri strateji tərəfdaşlıq səviyyəsinə çatdırmağa 
nail olunub.

Azərbaycan Respublikası 
ilə Rusiya Federasiyası arasında 
diplomatik əlaqələrin qurulmasın-
dan indiyədək dostluq, əməkdaşlıq 
və təhlükəsizlik haqqında 200-dən 
çox ikitərəfli sənəd imzalanıb, qar-
şılıqlı münasibətlər möhkəmlənib. 
Bu dövrdə iki ölkə arasında milli 
maraqlara cavab verən, beynəlxalq 
və regional təhlükəsizliyə xidmət 
edən qarşılıqlı əlaqələr modeli 
yaradılıb.

Xatırladaq ki, Azərbaycan 
Respublikası ilə Rusiya Fede-
rasiyası arasında diplomatik 
münasibətlər 1992-ci il aprelin 
4-də Bakıda imzalanan müvafiq 
protokol əsasında qurulub. Həmin 
ildə Azərbaycanın Rusiyada, 
Rusiyanın isə Azərbaycanda 
səfirlikləri fəaliyyətə başlayıb. 
İkitərəfli münasibətlərin müqavilə-
hüquqi bazasını təşkil edən əsas 
sənəd isə Rusiya Federasiyası 
ilə Azərbaycan Respublikası 
arasında 1997-ci il iyulun 3-də 
imzalanan “Dostluq, əməkdaşlıq 
və qarşılıqlı təhlükəsizlik haq-
qında” müqavilədir. Məhz bu 
müqavilənin imzalanmasından 
sonra iki ölkə arasında geniş 
əməkdaşlığın əsası qoyulub. Onu 
da qeyd edək ki, ulu öndərin 
1997-ci il   iyul ayının 2-dən 4-dək 
Rusiya Federasiyasının Prezi-
denti Boris Yeltsinin dəvətilə bu 
ölkəyə ilk rəsmi səfəri ikitərəfli 
münasibətlərin qurulmasında, 
inkişafında əhəmiyyətli tarixi 
hadisəyə çevrilib.

Onu da deyək ki, 2000-ci 
ildə Vladimir Putinin Rusi-
ya Federasiyasının Prezidenti 
seçilməsi ilə bu ölkənin rəhbərliyi 
Azərbaycanla münasibətlərdə daha 
praqmatik vəzifələr və prioritetlər 
irəli sürməyə başlayıb. Əvvəlki 
dövrdən fərqli olaraq yalnız 
MDB çərçivəsində inteqrasiya 

məqsəd seçilməyib, eyni zamanda, 
hər iki ölkənin milli maraqları, 
məsələn təhlükəsizlik, iqtisadi 
inkişaf məsələləri daha mühüm 
önəm daşıyıb. Sonrakı dövrdə də 
Azərbaycan və Rusiya arasında sıx 
dostluq münasibətləri qurulması 
üçün əhəmiyyətli siyasi baza 
formalaşdırılıb.

Ulu öndər Heydər Əliyevin 
və Prezident İlham Əliyevin 
Rusiyaya, Rusiya Federasiyasının 
Prezidenti Vladimir Putinin və 
Dmitri Medvedevin Azərbaycana 
rəsmi və işgüzar səfərləri ikitərəfli 
münasibətlərin inkişafının 
sürətlənməsinə təkan verib.

Yüksək səviyyədə 
münasibətlərin dinamik şəkildə 
inkişaf etdirilməsinin bariz ifadəsi 
kimi son üç il ərzində həyata 
keçirilən qarşılıqlı səfərlərə də 
diqqət yetirmək istərdik. Belə 
ki, 2013-cü il avqust ayının 
13-də Azərbaycana səfər edən 
Vladimir Putin azərbaycanlı 
həmkarı ilə siyasi problemləri 
və Dağlıq Qarabağla bağlı 
vəziyyəti müzakirə edib. Səfərin 
yekunlarına əsasən, neft və qaz 
hasilatı sahəsində əməkdaşlıq və 
iki dövlətin sərhədində avtomo-
bil körpüsünün inşası ilə bağlı 
sazişlər imzalanıb. 2014-cü il 
fevral ayının 6-8-də Azərbaycan 
Prezidenti İlham Əliyev XXII 
Soçi Qış Olimpiadasının açılışı 
mərasimində iştirak edib. Həmin 
il avqustun 8-10-da Prezident 
İlham Əliyev Rusiyaya işgüzar 
səfər edib. Səfər çərçivəsində iki 
dövlət başçısı bir sıra ikitərəfli 
və regional məsələləri müzakirə 
ediblər. 2014-cü il sentyabrın 
29-30-da dövlətimizin başçısı 
Həştərxan şəhərində Xəzəryanı 
ölkələrin IV sammitində, 2015-ci 
il mayın 8-9-da isə Moskvada 
Böyük Vətən müharibəsində 

qələbənin 70 illiyinə həsr olunan 
tədbirlərdə iştirak edib. 2015-ci il 
iyunun 12-13-də Rusiya Prezidenti 
Vladimir Putin Bakıda işgüzar 
səfərdə olub. Səfər çərçivəsində 
ikitərəfli qarşılıqlı münasibətlər 
və beynəlxalq məsələlər müzakirə 
edilib. Vladimir Putin, həmçinin 
ilk Avropa oyunlarının açılış 
mərasiminə qatılıb.  2016-cı il iyu-
nun 20-də  Prezident İlham Əliyev 
Sankt-Peterburqa səfər edib. 
Rusiya Prezidenti ilə görüş zamanı 
ikitərəfli münasibətlərdə cari 
vəziyyət, humanitar əməkdaşlıq və 
Qarabağ probleminin həlli yolları 
müzakirə mövzusu olub. 2016-cı 
il avqustun 8-də isə Rusiya Pre-
zidenti Vladimir Putin respubli-
kamıza işgüzar səfər edib. Səfər 
dövründə Azərbaycan, Rusiya 
və İran prezidentlərinin üçtərəfli 
görüşü keçirilib.

Göründüyü kimi, ölkələrimiz 
arasında münasibətlər qarşılıqlı 
hörmətə, ərazi bütövlüyünün ta-
nınmasına əsaslanır. Bu əlaqələrin 
qurulmasında, yüksələn xətlə 
inkişafında ümummilli lider 
Heydər Əliyevin, Prezident İlham 
Əliyevin və Prezident Vladimir 
Putinin xüsusi səyləri danılmazdır.

Xatırladaq ki, ötən 25 il 
ərzində Azərbaycan Rusiyanın 
strateji tərəfdaşına çevrilib. Ha-
zırda Prezident İlham Əliyev ilə 
Prezident Vladimir Putin arasında 
möhkəm dostluq əlaqələri möv-
cuddur. Bu əlaqələr ölkələrimiz 
arasında münasibətlərin inkişafına 
müsbət təsir göstərir. 

Rusiya Federasiyasının 
Prezidenti Vladimir Putinin  
dövlətimizin başçısına ünvanla-
dığı məktubda bu  barədə deyilir: 
“...Ötən iyirmi beş il ərzində biz 
Rusiya və Azərbaycan xalqlarını 
ənənəvi şəkildə bir-birinə bağla-
yan dostluq və qarşılıqlı hörmət 
münasibətlərini qoruyub saxla-
mağa, yeni, dövlətlərarası əsasda 
inkişaf etdirməyə nail olmuşuq. 

Məzmunlu siyasi dialoq, fəal 
parlamentlərarası və regionlararası 
əməkdaşlıq tənzimlənib. Ticari-
iqtisadi, investisiya, elmi-texniki 
və humanitar əlaqələr, vətəndaş 

cəmiyyəti təsisatları arasında 
kontaktlar genişlənir. Mosk-
va ilə Bakı regional və qlobal 
gündəliyin aktual məsələlərinin 
həllində səylərini əlaqələndirir, 
müxtəlif beynəlxalq strukturlar 
çərçivəsində səmərəli qarşılıqlı 
fəaliyyət göstərir...”.

Son illər ərzində birgə səylər 
nəticəsində hər iki tərəf üçün 
mühüm önəm daşıyan bir sıra 
məsələlərin həll yolları tapılıb. 
Dövlət sərhədi barədə müqavilə 
imzalanıb, Samur transsərhəd 
çayının mühafizəsi və rasional 
istifadəsi məsələsi həll edilib, 
Xaçmaz rayonunun iki kəndində 
yaşayan Rusiya vətəndaşları 
ilə bağlı situasiya nizamlanıb. 
Xəzərin statusu ilə bağlı Moskva, 
Bakı və Astananın mövqelərinin 
yaxınlaşması prosesi faktiki olaraq 
başa çatıb.

Azərbaycan-Rusiya 
münasibətlərinin inkişaf 
etdirilməsində Ermənistan-
Azərbaycan, Dağlıq Qarabağ 
münaqişəsinin nizamlanması 
mühüm yer tutur. Azərbaycan 
tərəfi ATƏT-in Minsk qrupu-
nun həmsədri kimi Rusiyanın 
və şəxsən Prezident V.Putinin 
vasitəçilik səylərini yüksək 
qiymətləndirir.

Bu gün Moskvanın siyasi 
dairələri Azərbaycanın geostra-
teji rolunu dəqiq dəyərləndirir 
və başa düşürlər ki, iki dövlətin 
əməkdaşlıq münasibətlərinin 
uğurlu inkişafı Qafqaz-Xəzər regi-
onunda sabitlik və təhlükəsizliyin 
mühüm amilidir.

Azərbaycan MDB ölkələri 
içərisində Rusiyanın əsas ticarət 
partnyorudur. Azərbaycan Respub-
likası Hökuməti ilə Rusiya Federa-
siyası Hökuməti arasında sərbəst 
ticarət, hava əlaqəsi və hava 
nəqliyyatı sahəsində əməkdaşlıq, 
elektroenergetika sahəsində 
əməkdaşlıq prinsipləri, gəlirlərə və 
əmlaka görə vergilərə münasibətdə 
ikiqat vergiqoymanın aradan 
qaldırılması, qarşılıqlı ticarətdə 
vasitəli vergilərin tutulması 
prinsipləri, beynəlxalq avtomobil 
əlaqələri, iqtisadi əməkdaşlığın 

əsas prinsipləri və istiqamətləri, 
dəmir yolu nəqliyyatı ilə sərnişin 
və yük daşınmasının təşkili üzrə 
sazişlər imzalanıb.

Rusiyanın Azərbaycana ixrac 
etdiyi məhsullar sırasında əsas yeri 
maşınlar, nəqliyyat vasitələri və 
avadanlıqları, ərzaq, qara və əlvan 
metallar, ağac və kağız-sellüloz 
məmulatları, kimya məhsulları 
tutur. 

Son illərdə ikitərəfli ticari-
iqtisadi əlaqələr və investisiya 
əməkdaşlığı davamlı şəkildə 
inkişaf edib. Azərbaycan baza-
rında 600-dən çox, o cümlədən 
yüz faiz Rusiya kapitalı əsasında 
200-ə yaxın və birgə müəssisə 
formatında 400-dən çox müştərək 
şirkət fəaliyyət göstərir. İndiyə 
qədər Rusiyadan Azərbaycana 
yönəldilən investisiyaların ümumi 
həcmi təqribən 1,4 milyard ABŞ 
dollarına bərabərdir.

Rusiya Azərbaycanla kənd 
təsərrüfatı sahəsində əməkdaşlığın 
genişləndirilməsinə xüsusi maraq 
göstərir. Azərbaycandan Rusiyaya 
kənd təsərrüfatı məhsullarının 
təchizatının artırılması, bu sahədə 
birgə müəssisələrin təsis olun-
ması tərəflər arasında aparılan 
müzakirələrin əsas mövzuların-
dandır. Ölkəmizdə istehsal olunan 
kənd təsərrüfatı məhsullarının 
Rusiya bazarlarına sərbəst çıxa-
rılması, eləcə də bu məhsulların 
həmin bazarlarda saxlanılması 
və reallaşması üçün Rusiya 
tərəfindən müvafiq imkanlar ya-
radılır. Azərbaycan-Rusiya ticarət 
dövriyyəsində kənd təsərrüfatı 
və qida məhsullarının payı vacib 
yer tutur. Həmçinin, aqrar elm 
sahəsində Azərbaycanın “Aqrome-
xanika” Elmi-Tədqiqat İnstitutu 
ilə Rusiya Mexanikləşdirmə 
Elmi-Tədqiqat İnstitutu, eləcə də 
Azərbaycanın Baytarlıq Elmi-
Tədqiqat İnstitutu ilə K.İ.Skryabin 
adına Moskva Dövlət Baytarlıq 
Akademiyası arasında elmi-tex-
niki əməkdaşlıq münasibətləri 
mövcuddur. İki ölkənin müvafiq 
qurumları arasında müxtəlif 
növ kənd təsərrüfatı bitkilərinin 
təcrübədən keçirilməsi və genetik 

materialın mübadiləsi üzrə 
əməkdaşlıq reallaşdırılır.

Rusiya Federasiyasının 
70-dən çox subyektini təmsil 
edən müəssisələrin cəlb olun-
duğu regionlararası əlaqələr də 
getdikcə genişlənir. Rusiyanın 17 
regionu ilə Azərbaycan arasında 
iqtisadi, mədəni və elmi-texniki 
əməkdaşlıq haqqında sazişlər 
imzalanıb. Son beş ildə 5 mindən 
çox iş adamının iştirakı ilə 30-dan 
artıq iqtisadi tədbir keçirilib. 
Yeri gəlmişkən, Azərbaycan 
Respublikası ilə Rusiya Federasi-
yası arasında iqtisadi əməkdaşlıq 
məsələləri üzrə Hökumətlərarası 
Dövlət Komissiyası hazırda  
ölkələrimiz arasında iqtisadi 
əlaqələrin genişlənməsinə öz 
töhfəsini verir. Azərbaycan və Ru-
siya Federasiyası, eləcə də onun 
əksər federal subyektləri arasında 
uğurlu əməkdaşlıq vardır. Rusiya 
Federasiyasının 4 subyekti ilə 
ölkəmiz arasında hökumətlərarası 
komissiya fəaliyyət göstərir, bir 
sıra subyektləri ilə iqtisadi-ticarət, 
elmi-texniki və mədəni sahələrdə 
sazişlər imzalanıb. 

Rusiya şirkətləri Azərbaycanın 
neft-qaz layihələrində iştirak 
etməklə bir neçə beynəlxalq 
konsorsiumda paya malikdirlər. 
Rusiya Federasiyasının ayrı-ayrı 
vilayətləri, quberniyaları, muxtar 
respublikaları da Azərbaycanla 
iqtisadi əlaqələri gücləndirməkdə 
maraqlıdırlar. Son bir neçə ildə 
Rusiya regionları ilə Azərbaycan 
arasında 40-a yaxın bu cür 
əməkdaşlıq sazişi imzalanıb. Bu 
baxımdan Moskva, Həştərxan, 
Kurqan, Sankt-Peterburq, Saratov, 
Stavropol, Sverdlovsk, Yeka-
terinburq vilayət və şəhərləri, 
Dağıstan, Kalmıkiya və Tatarıstan 
respublikaları ilə qurulan iqtisadi 
əlaqələri xüsusilə qeyd etmək 
olar. Azərbaycanda Dağıstan və 
Tatarıstanın, habelə Ural iqtisadi 
regionunun nümayəndəlikləri 
fəaliyyət göstərir.

Azərbaycan Respublikası 
və Rusiya Federasiyası arasında 
humanitar münasibətlər əsasən, 
humanitar sahədə əməkdaşlıq 

proqramları ilə tənzimlənir. İki 
ölkə arasında humanitar əlaqələrin 
demək olar ki, bütün aspektlərini 
tənzimləyən ikitərəfli saziş və 
müqavilələr, həmçinin hər iki 
ölkənin mədəniyyət nazirlikləri 
arasında hər il yenilənən 
əməkdaşlıq proqramları, təhsil 
nazirlikləri arasında əməkdaşlıq 
haqqında protokollar mövcud-
dur. Azərbaycan tərəfi mərkəzi 
federal hökumətlə yanaşı, RF-nin 
subyektləri ilə də humanitar 
sahədə sıx əməkdaşlıq edir.

Son bir neçə il ərzində iki ölkə 
arasında yüksək səviyyədə huma-
nitar əməkdaşlığın mövcudluğunun 
göstəricisi, heç şübhəsiz, 2010-cu 
ildə Bakıda Azərbaycan-Rusiya 
Humanitar Forumunun və hər iki 
ölkə prezidentinin himayəsi altında 
2011-ci ildən etibarən mütəmadi 
olaraq hər il Bakı beynəlxalq hu-
manitar forumlarının keçirilməsidir. 
Bu tədbirlərdə hər iki ölkədən 
ən yüksək səviyyədə nümayəndə 
heyətlərinin iştirakı, müzakirə 
olunan məsələlərin əhatəliyi və 
aktuallığı, onun artıq ikitərəfli 
çərçivədən çıxaraq beynəlxalq 
müstəviyə keçməsi və beynəlxalq 
miqyasda qəbul edilmiş platfor-
maya çevrilməsi Azərbaycan-
Rusiya humanitar əlaqələrinin 
təkcə ikitərəfli deyil, həmçinin 
beynəlxalq səviyyədə humanitar 
əməkdaşlığın inkişafına verdiyi 
töhfənin bariz göstəricisidir.

Rusiya ilə Azərbaycan arasın-
da mədəni irsin qorunub saxla-
nılması məsələsi də daim diqqət 
mərkəzində saxlanılıb. Məsələn, 
son 25 il ərzində  Heydər Əliyev 
Fondu tərəfindən Həştərxan 
vilayətində knyaz Vladimirə abidə 
ucaldılıb,   Azərbaycanda, demək 
olar, bütün pravoslav kilsələri 

bərpa edilib. Dövlət vəsaiti hesa-
bına Pravoslav Dini-Mədəniyyət 
Mərkəzi tikilib. Müqəddəs 
Mirodaşıyan Zövcələr Kafedral 
Kilsəsi bərpa edilib. Bütün bunlar 
isə iki ölkə arasında mövcud 
əlaqələrin səviyyəsi ilə yanaşı, 
həm də Azərbaycanda hökm sürən 
tolerantlıq və qarşılıqlı etimada 
söykənən mədəni əməkdaşlıq 
mühitindən xəbər verir.  

Azərbaycanla Rusiya arasında 
ortaq dil, təhsil və mədəniyyət 
məkanının möhkəmlənməsinə 
mühüm önəm verilir.   Huma-
nitar sahədə qarşılıqlı əlaqələr 
prioritet olaraq inkişaf etdirilir. 
Faktlara nəzər salaq: Hazırda 
Bakıda rus dilində xeyli qəzet və 
jurnal nəşr olunur, çoxlu sayda 
rus dilində məktəb var, 15 minə 
yaxın Azərbaycan vətəndaşı 
Rusiyada təhsil alır. 2010-cu ildən 
Bakıda M.V.Lomonosov adına 
Moskva Dövlət Universitetinin 
filialı fəaliyyət göstərir. 2015-ci 
il sentyabrın 15-də İ.M.Seçenov 
adına Birinci Moskva Dövlət Tibb 
Universitetinin Bakı filialının 
açılışı olub. 

İyirmi beş il ərzində iki 
ölkə arasında qazanılan böyük 
uğurlar nikbinlik və əminlik 
yaradır ki, Rusiya-Azərbaycan 
münasibətlərinin bundan sonra 
da durmadan inkişaf etdirilməsi 
xalqlarımızın köklü maraqlarının 
və amallarının reallaşmasına, hər 
iki ölkənin beynəlxalq nüfuzunun 
möhkəmlənməsinə şərait yara-
dacaq, Cənubi Qafqazda, habelə 
onun hüdudlarından kənarda 
sülhün və qarşılıqlı anlaşmanın 
dəstəklənməsinə müştərək töhfə 
olacaq.

Vaqif BAYRAMOV, 
“Xalq qəzeti”

Azərbaycan və Rusiya: Zamanın 
sınağından çıxmış münasibətlər

�� Rusiyada çıxan nüfuzlu 
“Nezavisimaya qazeta” nəşrinin 4 aprel 
tarixli nömrəsində Azərbaycanın xarici 
işlər naziri Elmar Məmmədyarovun 
“Azərbaycan və Rusiya: Zamanın 
sınağından çıxmış münasibətlər” 
sərlövhəli məqaləsi dərc edilib. 
AZƏRTAC həmin məqaləni təqdim 
edir.

Azərbaycan Respublikası dövlət 
müstəqilliyinin bərpasından keçən 25 il ərzində  
öz dövlətçiliyinin möhkəmləndirilməsi məsələ-
sində nəzərəçarpacaq tərəqqiyə nail olub. Əsası 
ulu öndər Heydər Əliyev tərəfindən qoyulmuş 
siyasi kursu uğurla davam etdirən Prezident 
İlham Əliyevin rəhbərliyi ilə müasir Azərbaycan 
dünya siyasətinin və regional siyasətin sanballı 
amilinə çevrilməkdədir. Bu, ilk növbədə daxi-
li siyasi sabitlik, davamlı iqtisadiyyat, düzgün 
istiqamətləndirilən və bacarıqla həyata keçirilən 
xarici siyasətin nəticəsidir. Azərbaycan transmilli 
nəqliyyat-kommunikasiya və enerji layihələrinin 
həyata keçirilməsi nəticəsində regionun iqtisadi 
liderinə və dünyanın qlobal xəritəsində mühüm 
aktora çevrilib. 

Bizim xarici siyasətimizin çoxvektorlu 
və tarazlaşdırılmış olması bütün dövlətlərlə 
və beynəlxalq qurumlarla maraqlara qarşılıqlı 
hörmətə əsaslanan bərabərhüquqlu münasibətlər 
qurmağa imkan verib. Nəticədə Azərbaycan 
xarici əlaqələrin coğrafiyasını əhəmiyyətli 
dərəcədə genişləndirməyə, beynəlxalq aləmdə 
öz mövqelərini möhkəmlətməyə, özünəyetərli və 
proqnozlaşdırıla bilən tərəfdaş imici qazanmağa 
nail olub. 

Rusiya ilə Azərbaycan arasında diplomatik 
əlaqələrin yaradılmasının 25 illik yubileyi iki 
müstəqil dövlətin keçdiyi tarixi yola müəyyən 
mənada yekun vurur. Müasir dövrdə Azərbaycan 
ilə Rusiya arasında münasibətlər strateji tərəfdaşlıq 
xarakteri daşıyır. Mühüm məsələlərin əksəriyyəti 
barədə iki ölkənin mövqeləri üst-üstə düşür. 
Bizim əlaqələrimiz qarşılıqlı hörmətə və qarşılıqlı 
faydalı əməkdaşlığa əsaslanır. Bu gün, Rusiya 
ilə tərəfdaşlıq münasibətlərinin çoxu onların nə 
dərəcədə möhkəm olması baxımından sınandığı 
bir vaxtda bizim ölkələrimiz arasında əlaqələr 
intensiv inkişaf edərək bütün sahələri əhatə edir. 
Ölkələrimizin münasibətlərinin müqavilə-hüquqi 
bazası 200-dən çox dövlətlərarası, hökumətlərarası 
və regionlararası sazişi əhatə edir. Rusiya 
Azərbaycanın əsas ticarət tərəfdaşlarından biridir. 
Rusiyanın 70 regionunu təmsil edən müəssisə, 
şirkət və firmalar Azərbaycan ilə xarici ticarət 
fəaliyyətinə qoşulub. Bu subyektlər 1000-dən çox 
adda əmtəə ixrac edir. RF-nin 40-a yaxın subyekti 
ilə Azərbaycan arasında ticari-iqtisadi, elmi-texniki 
və mədəni əməkdaşlıq barədə sazişlər imzalanıb. 
Siyasi və işgüzar dairələrin nümayəndələrinin, regi-
onların rəhbərlərinin iştirakı ilə Azərbaycan-Rusiya 
regional forumunun keçirilməsi yaxşı bir ənənəyə 
çevrilib. 

Üçtərəfli formatda regional əməkdaşlıq 
mexanizmləri bizim əlaqələrimizi daha da 
zənginləşdirir. 2016-cı ildə Azərbaycan, Rusiya 
və İranın prezidentləri və xarici işlər nazirləri 
səviyyəsində görüşlər keçirilib. Bu formatda 
əməkdaşlıq transregional qarşılıqlı əlaqələrin 

inkişafı, o cümlədən “Şimal-Cənub” beynəlxalq 
nəqliyyat dəhlizi layihəsinin həyata keçirilməsi 
üçün strateji əhəmiyyət kəsb edir. 

Humanitar əlaqələr fəal şəkildə reallaşır. Bu 
baxımdan rus dili mühüm yer tutur. Azərbaycanda 
rus dilinin qorunub saxlanmasına və inkişafına xü-
susi diqqət göstərilir: ölkədə fəaliyyət göstərən orta 
məktəblərin 335-də və 27 universitetdə rus dilində 
təhsil almaq imkanı var. Bakıda M.V.Lomonosov 
adına Moskva Dövlət Universitetinin filialı və 
İ.M.Seçenov adına Birinci Moskva Dövlət Tibb 
Universitetinin filialı fəaliyyət göstərir.

Mədəniyyətlərarası əməkdaşlığın inkişafında 
Azərbaycanın Birinci vitse-prezidenti Mehriban 
Əliyevanın rəhbərlik etdiyi Heydər Əliyev Fondu 
xüsusi rol oynayır. Bu Fondun fəaliyyəti sayəsində 
Azərbaycan mədəniyyətinin ən yaxşı nümunələri 
Rusiyada müxtəlif məkanlarda və müxtəlif format-
larda: müsabiqələrdə, festivallarda, sərgilərdə, kon-
sert və teatr turlarında geniş təmsil olunub. Fondun 
dəstəyi ilə Rusiya ərazisində məktəblər yenidən 
qurulub, uşaq əyləncə şəhərciyi açılıb, Rusiya-
Azərbaycan dostluq körpüsü qurulub, çoxsaylı 
xeyriyyə tədbirləri keçirilir.

Humanitar əlaqələrin özəyi Rusiyadakı 
Azərbaycan diasporu və Azərbaycandakı Rusiya 
icmasıdır. Qeyd etməliyəm ki, Cənubi Qafqazda 
ən böyük rus icması Azərbaycandakı 120 minlik 
icmadır. Azərbaycanın bu ləyaqətli vətəndaşları 
ölkəmizin inkişafına böyük töhfə verirlər.

Turizm sahəsində yaxşı inkişaf perspektivləri 
var. Rusiyadan Azərbaycana gələn turistlərin sayı 
ilbəil artır. Bu, ilk növbədə rusiyalıların istirahəti 
üçün yaxşı şərait - əlverişli coğrafi mövqe olması 
və dil baryerinin olmaması ilə bağlıdır. 

Terrorizmə və mütəşəkkil cinayətkarlığa 
qarşı mübarizədə Azərbaycan ilə Rusiyanın 
əməkdaşlığı regionda sabitliyin və təhlükəsizliyin 
təmin edilməsinə mühüm töhfədir. Azərbaycan 
regionda gərginliyin azaldılması və mehriban 
qonşuluq şəraiti yaradılması üçün çox səy göstərir. 
Ölkəmizin ərazilərinin Ermənistan tərəfindən işğal 
edilməsi, erməni silahlı qüvvələrinin işğal etdikləri 
Azərbaycan rayonlarından tamamilə və qeyd-şərtsiz 
çıxarılması barədə BMT Təhlükəsizlik Şurasının 
4 qətnaməsinin tələblərinin Ermənistan tərəfindən 
yerinə yetirilməməsi regionda və bütövlükdə ATƏT 
məkanında sabitliyi pozan və sülhə təhlükə yaradan 
əsas amildir. Bizim ölkəmiz bu münaqişənin dinc 
yolla, beynəlxalq hüquq çərçivəsində danışıqlar 
yolu ilə həll edilməsinə tərəfdardır. Buna görə də 
biz dünya birliyinin bütün məsul üzvləri tərəfindən 
Azərbaycanın ərazi bütövlüyünün bərpa edilməsi 
məsələsində prinsipial mövqe göstəriləcəyinə ümid 
edirik. Şübhəsiz, BMT Təhlükəsizlik Şurasının da-
imi üzvü, Ermənistan-Azərbaycan, Dağlıq Qarabağ 
münaqişəsinin tənzimlənməsi üzrə ATƏT-in Minsk 
qrupunun həmsədri, Cənubi Qafqaz ilə coğrafi və 
tarixi baxımdan sıx bağlı olan bir ölkə kimi Rusiya 
bu məsələdə xüsusi rola malikdir. Rusiya Federa-
siyası Prezidenti Vladimir Putinin təşəbbüsü ilə 
Sankt-Peterburqda Azərbaycan Prezidenti İlham 
Əliyev və Ermənistan prezidenti Serj Sarkisyan 
arasında axırıncı danışıqlar müəyyən ümid yaradır 
ki, erməni silahlı qüvvələrinin Azərbaycanın işğal 
edilmiş ərazilərindən çıxarılması barədə həlli uza-
nan məsələ öz müsbət həllini tapacaq. Lakin təəssüf 
ki, həmin görüşdən sonra Ermənistan müxtəlif 
bəhanələrlə danışıqların davam etdirilməsindən 
qaçmağa çalışır.

“The ADA Chronicle” qəzetinin 
ilk nömrəsi çapdan çıxıb

�� “ADA” Universitetinin “The 
ADA Chronicle” adlanan ingilisdilli 
qəzetinin ilk nömrəsi nəşr edilib. 

Universitetdən bildiriblər ki, aylıq qəzet bu 
ali məktəbin fəal və beynəlmiləl tələbə mühiti ilə 
tanınan tələbə icmasının mətbu orqanıdır.  Burada 
universitetin elm və tədqiqat yenilikləri ilə yanaşı, 
cari inkişaf prosesləri, tələbə klublarının fəaliyyəti, 
gənclərin əyləncə, həyat tərzi  və digər maraqlı möv-
zularda  məqalələr çap olunur. 

“The ADA Chronicle” qəzetinin redaksiya 
heyətinin üzvləri, “ADA” Universitetinin baka-
lavriat pilləsində təhsil alan tələbələr - Məryəm 
Məmmədxanova, Mir Fuad Seyidzadə və 
Məhəmmədəli Həzizadə bildiriblər ki, qəzet univer-
sitetin iki min nəfərdən çox tələbə icmasının səsinə 
çevrilərək onlara tədris və tələbə həyatı prosesləri ilə 
bağlı fikir mübadiləsində iştirak üçün yeni platfor-
ma yaradacaq. İlk buraxılışın müsbət əks-sədası 
“ADA”-nın tələbələri arasında qəzet üçün məqalə 
yazmaq həvəsini artırıb. Universitetin rəhbərliyi isə 
“The ADA Chronicle” qəzetində onlara guşə ayrıl-
masını xahiş edib.

 AZƏRTAC

Rusiya İstintaq Komitəsi 
Peterburqda partlayış törədən 

terrorçunun adını açıqlayıb
�� Rusiya İstintaq Komitəsi dünən Sankt-

Peterburqda metroda partlayışın qırğız əsilli Rusiya 
vətəndaşı Akberjon Cəlilov tərəfindən törədildiyini 
təsdiqləyib.

APA-nın RİA “Novosti” 
agentliyinə istinadən verdiyi 
məlumata görə, bu barədə dünən 
Rusiya İstintaq Komitəsinin rəsmi 
nümayəndəsi Svetlana Petrenko 
bildirib.

S. Petrenko deyib ki, 
ekspertlər “Ploşşad Vosstaniya” 
metro stansiyasında aşkarlanan, 
içərisində partlayıcı qurğu olan 
çantada A. Cəlilovun genetik 

izlərini aşkarlayıblar. Həmin 
qurğu ora A. Cəlilov tərəfindən 
qoyulub.

Qırğızıstan Dövlət 
Təhlükəsizlik Xidməti əməliyyat-
axtarış tədbirləri çərçivəsində Ə. 
Cəlilovun qohumlarının dindiril-
diyi açıqlayıb. 

Qeyd edək ki, dünən Sankt-
Peterburq metrosunun “Sennaya 
Ploşşad” stansiyasında qatarda 

törədilən partlayış nəticəsində 14 
nəfər ölüb, 49 nəfər yaralanıb. 
Ölənlər arasında 1, yaralananlar 
arasında da 1 azərbaycanlı var.

Partlayış baş verən yerdə 
terrorçu-kamikadzenin bədəninin 
hissələri aşkarlanıb.

Azərbaycan və Ermənistan qoşunlarının təmas 
xəttində növbəti monitorinq keçiriləcək

ATƏT-in fəaliyyətdə olan 
sədrinin şəxsi nümayəndəsinin 
mandatına uyğun olaraq, 
aprelin 5-də Füzuli rayonunun 
Qaraxanbəyli kəndi istiqamətində 
yerləşən Azərbaycan və 
Ermənistan qoşunlarının təmas 
xəttində növbəti monitorinqin 
keçirilməsi planlaşdırılır.

Müdafiə Nazirliyinin mətbuat 
xidmətindən AZƏRTAC-a 
bildiriblər ki, monitorinqi 
Azərbaycan tərəfindən şəxsi 
nümayəndənin səhra köməkçiləri 
Piter Şvedberq, Saymon Tiller və 
Yüksək Səviyyəli Planlaşdırma 
Qrupunun rəhbəri polkovnik Hans 
Lampalzer keçirəcəklər.

Ermənistan silahlı qüvvələri 
tərəfindən işğal edilmiş və nəzarət 
olunan Azərbaycan ərazisində 
monitorinqi şəxsi nümayəndənin 
səhra köməkçiləri Mixail Olaru, 
Gennadi Petrika və Yüksək 
Səviyyəli Planlaşdırma Qrupunun 
nümayəndəsi polkovnik-leytenant 
Patrik Farrelli aparacaqlar.

Azərbaycan nümayəndə heyəti 
Sankt-Peterburq metrosunda 

həlak olanların xatirəsini yad edib

�� Sankt-Peterburqda səfərdə olan 
Azərbaycanın iqtisadiyyat nazirinin müavini Sahib 
Məmmədovun rəhbərliyi ilə nümayəndə heyəti və 
ölkəmizin Sankt-Peterburqdakı baş konsulu Sultan 
Qasımov aprelin 3-də metroda törədilmiş terror aktı 
nəticəsində həlak olanların xatirəsini yad ediblər. 
Azərbaycan nümayəndə heyəti Sankt-Peterburq 
metrosunun “Texnoloqiçeskiy institut” stansiyası 
önünə gül dəstələri qoyub.

Xatırladaq ki, Sankt-Peterburqdakı metro stansiyasında törədilən 
terror aktı nəticəsində 14 nəfər, o cümlədən əslən azərbaycanlı tələbə 
Dilbər Əliyeva həlak olub. Daha bir Azərbaycan əsilli Sankt-Peterburq 
sakini Zaur Vəliyev yaralanıb.

Fəridə ABDULLAYEVA, 
AZƏRTAC-ın xüsusi müxbiri

Sankt-Peterburq

YAP-ın gənc üzvləri Sankt-
Peterburqda törədilən terror aktı 

qurbanlarının xatirəsini yad ediblər
�� Yeni Azərbaycan Partiyası Gənclər Birliyinin 

(YAP GB) bir qrup üzvü Rusiyanın Sankt-Peterburq 
şəhərində metroda törədilmiş terror hadisəsi ilə 
əlaqədar bu ölkənin Bakıdakı səfirliyində olublar.

YAP GB-dən AZƏRTAC-a bildiriblər ki, gənclər terror 
hadisələri qurbanları üçün ayrılmış xüsusi guşəyə gül dəstələri qoya-
raq, onların xatirəsini ehtiramla yad ediblər.

YAP GB-nin sədri Seymur Orucov qeyd edib ki, milliyyətindən, 
dinindən, irqindən, cinsindən asılı olmayaraq, terror aktı törədən 
şəxs hər kəs tərəfindən qınanmalıdır. Terror bütün bəşəriyyətin 
faciəsidir. Harada, hansı formada törədilməyindən asılı olmayaraq 
terrora qarşı amansız mübarizə aparılmalıdır. Biz, Yeni Azərbaycan 
Partiyası Gənclər Birliyi olaraq Rusiyada törədilən bu terror 
aktını şiddətlə qınayır, terror qurbanlarına, onların ailə üzvlərinə, 
bütövlükdə Rusiya xalqına dərin hüznlə başsağlığı veririk.


